
2026ko irailaren 7ko, Osasun sailburuaren, farmazia-bulegoen jendaurreko ordutegiari 
buruzko dekretu-proiektua aldez aurretik onartzeko agindua. 

Osasuneko sailburuaren 2026ko maiatzaren 18ko Aginduaren bidez, farmazia-bulegoen 
jendaurreko ordutegia arautzen duen dekretu proiektua egiteko prozedura hastea 
erabaki zen, Xedapen Orokorrak Egiteko Prozeduraren ekainaren 30eko 6/2022 
Legearen 13. artikuluan ezarritakoaren arabera.

Dekretu proiektu honen xedea eta helburua, egungo testuingurura egokitzeko, ordutegiei 
buruzko indarrean dagoen araudia berrikustea da. Malguagoa eta errealitatera hobeto 
egokitzen den eredu bat ezarri nahi da, farmazia-arreta jarraitua eta kalitatezkoa izateko 
bermeari kalterik egin gabe. Horretarako, beharrezkotzat jotzen da farmazia-bulegoak 
irekitzeko ordutegien araubidea berriz definitzea, kontuan hartuta, bai herritarren 
benetako eskaria, bai zerbitzuaren efizientzia, jasangarritasun eta antolaketa irizpideak, 
arreta berezia jarriz biztanleri dentsitate txikiko eremuetan, non bideragarritasuna 
arriskuan jar dezaketen egoera espezifikoak gerta baitaitezke. Era berean, 
beharrezkoak ez diren betebeharrak ezartzea saihestu nahi da, biztanleriak arreta 
farmazeutikoa gutxi eskatzen duen ordutegietan, efizientziaren, proportzionaltasunaren 
eta erregulazio onaren printzipioetara egokituz.

Horretarako, 24 artikulu dituen testu bat proposatzen da:

- 1. artikulua: Xedea eta aplikazio-eremua.
- 2. Artikulua: Definizioak
- 3. Artikulua: Farmazia-bulegoetako etengabeko arreta.
- 4. Artikulua: Ohiko ordutegia
- 5. Artikulua: Nahitaezko ohiko ordutegia.
- 6. Artikulua: Nahitaezkoa ez den ohiko ordutegia.
- 7. Artikulua: Zenbat farmazia-bulego irekita eta arreta farmazeutikoa emateko 

moduan nahitaezkoa ez den ohiko ordutegian.
- 8. Artikulua: Zenbat farmazia-bulego irekita eta arreta farmazeutikoa emateko 

modua larrialdietarako ordutegian.
- 9. Artikulua: Errefortzuzko farmazia-bulegoak.
- 10.Artikulua: Arreta farmazeutikoa eman behar duten farmazia-bulegoen 

kopurua handitzea.
- 11. Artikulua: Profesionalen presentzia nahitaezko ohiko ordutegian.
- 12. Artikulua: Profesionalen presentzia larunbat goizeko lanaldian.
- 13. Artikulua: Profesionalen presentzia ordu-tarteetan, larunbat arratsaldeko 

lanaldian, igande eta jaiegunetan eta larrialdietarako ordutegian.
- 14. Artikulua: Farmazia-eskualdeak bateratzeko betekizunak.
- 15. Artikulua: Bateratze-kasuetan arreta farmazeutikoa eman behar duten 

farmazia-bulegoen kopurua.
- 16. Artikulua: Profesionalen presentzia farmazia-eskualdeak bateratzen diren 

kasuetan.
- 17. Artikulua: Farmazia-bulegoen titularren ordu-aukera.
- 18. Artikulua: Farmazialarien elkargo ofizialen jarduna.
- 19. Artikulua: Farmazia-bulegoen ordutegia onestea.
- 20. Artikulua: Txandak zehaztea.



- 21. Artikulua: Farmazia-bulegoen ordutegiaren publizitatea.
- 22. Artikulua: Oporrengatik aldi baterako ixtea.
- 23. Artikulua: Hasierako epetik kanpo eskatutako oporrak.
- 24. Artikulua: Arau-hausteak eta zehapenak.

Era berean, xedapen iragankor bat du, dekretu hau indarrean jarraitzen duen urteko 
aldia amaitu arte, aurreko arauean onartutako ordutegiak mantentzeko aukera ematen 
duena, aurreko arau horren xedapen indargabetzaile bat (188/1997 Dekretua, uztailaren 
29koa, farmazia-bulegoen jendaurreko ordutegia zehazten duena), eta, azkenik, araua 
indarrean jartzeari buruzko azken xedapen bat.

Hala, Xedapen Orokorrak Egiteko Prozeduraren 15. artikuluan xedatutakoaren arabera, 
xedapen orokorren proiektuak idatzitakoan, prozedura hasteko agindua eman duen 
organoak aldez aurreko onarpena eman beharko dio dena delako testu artikulatuari, 
dagozkion negoziazio, entzunaldi eta kontsulta izapideak egin aurretik.

Era berean, xedatzen du aldez aurreko onarpen-aginduari onartutako testu elebiduna 
eta artikulu horretan aipatutako gainerako dokumentuak erantsiko zaizkiola, espedientea 
osatzeko.

Horregatik, 

EBAZTEN DUT

1. artikulua.- Farmazia-bulegoen jendaurreko ordutegiari buruzko dekretu proiektua 
aldez aurretik onartzea.

2. artikulua.- Osasun Saileko Araubide Juridiko, Ekonomiko eta Zerbitzu Orokorretako 
Zuzendaritzak proiektua egiteko prozeduraren instrukzio izapideekin jarraitzea, Xedapen 
Orokorrak Egiteko Prozeduran ezarritako izapideekin bat etorriz, baita izapidetze 
elektronikoari buruzko Gobernu Kontseiluaren erabakiekin eta prozedura hasteko 
aginduarekin ere.

Vitoria- Gasteiz, 2026ko irailaren 8an

Fdo.: Alberto Martínez Ruiz

consejero de Salud



…/2027 DEKRETUA, .....ren ..(e)koa, farmazia-bulegoen jendaurreko ordutegiarena.

Euskal Autonomia Erkidegoko Ordenazio Farmazeutikoari buruzko Legeak 
(11/1994 Legea, ekainaren 17koa) 8. artikuluan ezarri du farmazia-bulegoek etenik 
gabe eman behar dietela arreta farmazeutikoa herritarrei.

Urriaren 10eko 1277/2003 Errege Dekretuak ematen duen definizioaren arabera 
(1277/2003 Errege Dekretua, urriaren 10ekoa, Zentro, zerbitzu eta establezimendu 
sanitarioak baimentzeko oinarri orokorrak ezartzen dituena), farmazia-bulegoa interes 
publikoko establezimendu sanitario pribatu bat da, eta autonomia-erkidegoek ezartzen 
duten plangintza sanitarioaren mende dago. Hala, farmazia-lanbidearen jardun askea 
eta Administrazioaren arrazoizko esku-hartzea uztartzeak, farmazia-bulegoa interes 
publikoko osasun-establezimendua izaki, sektoreari azterketa zehatza egitea ekarri 
zuen bere garaian, eta, horren ondorioz, 188/1997 Dekretuak, uztailaren 29koak, 
jendeari atenditzeko farmazi bulegoen ordutegia zehazten duenak, gaia erregulatu 
zuen.

Dekretu hori indarrean jarri zenetik, nabarmen aldatu da egoera sozial, 
demografiko eta asistentziala, eta aldaketa horrek zuzeneko eragina du arreta 
farmazeutikoan, interes publikoko osasun-zerbitzua den aldetik. Beraz, beharrezkotzat 
jo da ordutegien arloan indarrean dagoen araudia berrikustea, gaur egungo 
inguruabarretara egokitzeko.

Kontua da eredu malguagoa jartzea, oraingo errealitatera egokitua, galduan atera 
gabe arreta farmazeutiko jarraitu eta kalitatezkoaren bermea. Horretarako, 
beharrezkotzat jo dugu farmazia-bulegoak irekitzeko ordutegien araubidea 
birdefinitzea, kontuan hartuta bai herritarren benetako eskaria eta bai zerbitzuaren 
efizientziaren, jasangarritasunaren eta antolaketa egokiaren irizpideak, kontu berezia 
eginda biztanle-dentsitate txikiko eremuei, ezaugarri bereziak baitituzte, farmazia-
bulegoen bideragarritasunari eragiten diotenak.

Era berean, ez da alferreko betebeharrik ezarri nahi biztanleriak arreta 
farmazeutikoa oso gutxi eskatzen duen ordu-tarteetan, efizientziaren, 
proportzionaltasunaren eta erregulazio onaren printzipioetara egokituz.

Hori guztia EAEko sistema sanitarioaren ildo estrategikoetan eta Osasun Itunaren 
helburuetan sartzen da, zeinak baliabide sanitarioen berrantolaketa arrazional eta 
iraunkor batera bideratuta baitaude.

Aipatutako helburuak lortzeko, beste aukera batzuk baloratu ondoren, eta 
araugintza-teknikako eta segurtasun juridikoko arrazoietan oinarrituta, oin berriko 
dekretu bat egitea eta ordezkatutako uztailaren 29ko 188/1997 Dekretua 
indargabetzea erabaki dugu, kontuan hartuta planteatutako aldaketek azken dekretu 
horretako artikulu askori eragiten dietela.

Horren ondorioz, elkargoei eta elkarte profesionalei entzun ondoren, Osasuneko 
sailburuaren proposamenez, Euskadiko Aholku Batzorde Juridikoarekin bat etorriz eta 
Gobernu Kontseiluak 2027ko ..........ren .....(e)an eginiko bilkuran gaia eztabaidatu eta 
onartu ondoren, honako hau

XEDATZEN DUT:

I. KAPITULUA

FARMAZIA-BULEGOEN JENDAURREKO ORDUTEGIA



1. artikulua.– Xedea eta aplikazio-eremua.

Dekretu honen xedea da farmazia-bulegoen jendaurreko ordutegia arautzea 
Euskal Autonomia Erkidegoaren eremuan.

2. artikulua.– Definizioak.

Dekretu honen ondorioetarako, alderdi hauek ondoren adierazi bezala ulertuko 
dira:

1.– Ohiko ordutegia: 08:00etatik 21:00etara, urteko egun guztietan.

2.– Nahitaezko ohiko ordutegia: farmazia-bulegoak jendearentzat irekita egon 
beharko dira ordutegi horretan, eta arreta farmazeutikoa eman beharko dute. 37,5 ordu 
izango dira, astelehenetik ostiralera berdin banatuta. Nahitaezko ohiko ordutegiak 
barnean hartuko ditu:

a) Nahitaezko ohiko ordutegi komuna, Euskal Autonomia Erkidegoko farmazia-
bulego guztietarakoa.

Ordutegi hori 10:00etatik 13:00etara eta 17:00etatik 19:00etara izango da, 
gehienez 25 ordu, guztira.

b) Nahitaezko ohiko ordutegi ez-komuna.

Aurreko apartatuan aurreikusitako orduez gain, farmazia-bulego guztiak beste 12,5 
ordu egongo dira irekita jendearentzat, nahitaezko ohiko ordutegiaren 37,5 orduak 
osatu arte.

3.– Nahitaezkoa ez den ohiko ordutegia: ohiko ordutegiaren barruan dagoena eta 
nahitaezko ohiko ordutegiaren 37,5 orduak gainditzen dituena.

Nahitaezkoa ez den ohiko ordutegiak honako egoera hauek hartzen ditu:

a) Astelehenetik ostiralerako lanaldia.

Lanaldi hori berdina izango da bost egun horietan.

b) Larunbat goizeko lanaldia.

Lanaldi hori gutxienez 3 ordu eta 30 minutukoa izango da jendeari arreta emateko, 
eta gehienez 6 ordukoa, 08:00etatik 14:00etara, urteko larunbat guztietan. Gutxienez 
10:00etatik 13:00etara bitartekoa izan beharko du irekialdiak, eta beste 30 minutu 
horiek tarte horren justu aurretik edo ondoren eman beharko dira.

c) Larunbat arratsaldeko lanaldia.

Goizeko lanaldiaren ixte-ordutik 21:00etara bitartekoa, urteko larunbat guztietan.

d) Igande eta jaiegunetako lanaldia.

08:00etatik 21:00etara bitartekoa, urteko igande eta jaiegun guztietan.

4.– Larrialdietako ordutegia: 21:00etatik hurrengo eguneko 08:00etara, urteko 
egun guztietan.

5.– Eguneko guardiako farmazia-bulegoa: ohiko ordutegian etengabeko arreta 
ematen duen farmazia-bulegoa, bai borondatez, bai txanda egokitu zaiolako.



6.– Larrialdietako farmazia-bulegoa: larrialdietako ordutegian arreta ematen duen 
farmazia-bulegoa, bai borondatez, bai txanda dela eta.

7.– Errefortzuko farmazia-bulegoa: nahitaezkoa ez den ohiko ordutegiaren zati 
batean arreta ematen duen farmazia-bulegoa, bai borondatez, bai txanda egokitu 
zaiolako.

Salbuespen gisa, errefortzuak larrialdietarako ordutegiaren zati bat ere har 
dezake.

8.– «Txanda egokitu zaion» farmazia-bulegoa: arreta farmazeutikoa nahitaezko 
ohiko ordutegitik kanpo ematen duen farmazia-bulegoa, dagokion farmazialarien 
elkargo ofizialak zehaztutako txandak aplikatuta.

9.– Farmazialari arduraduna: farmazia-bulegoaren titularra. Titularraren ordezko 
farmazialaria edo erregentea ere izan daiteke, hori guztia Farmazia-bulegoetako giza 
baliabideei buruzko ekainaren 3ko 129/1997 Dekretuan ezarritakoaren arabera.

3. artikulua.– Farmazia-bulegoetako etengabeko arreta.

1.– Etengabeko arreta farmazeutikoa bermatze aldera, farmazia-bulegoek dekretu 
honetan zehazten diren baldintzetan eman beharko diote arreta jendeari, bai ohiko 
ordutegian, bai larrialdietarako ordutegian.

2.– Ohiko ordutegiaren barruan, eskatzen den era guztietako arreta farmazeutikoa 
emango dute.

3.– Larrialdietarako ordutegian, larrialdietako arreta farmazeutikoa baino ez dute 
emango. Aldi horretan, nahitaez emango dira mediku-errezetan agindutako sendagaiak 
eta osasun-produktuak, bai eta, farmazialari arduradunaren iritziz, une horretan 
premiazko edo beharrezkotzat jo daitezkeenak ere.

II. KAPITULUA

OHIKO ORDUTEGIAN ETA LARRIALDIKO ORDUTEGIAN JENDEARENTZAT 
ZABALIK EGONGO DIREN FARMAZIA-BULEGOAK

4. artikulua.– Ohiko ordutegia.

1.– Ohiko ordutegian, farmazia-bulego guztiak astean 37,5 orduz gutxienez 
egongo dira zabalik jendearentzat, salbuespen hauekin: oporraldia, borondatez aldi 
baterako ixtea, edo nahitaez aldi baterako ixtea, zehapenarengatik edo osasun-, 
higiene- edo segurtasun-arrazoiengatik. Hori guztia, Farmazia-bulegoak sortzea, lekuz 
aldatzea, ixtea eta jardunean jartzea arautzen dituen ekainaren 27ko 338/1995 
Dekretuan xedatutakoarekin bat etorriz (otsailaren 3ko 24/2004 Dekretuak aldatu zuen 
dekretu hori).

2.– Astean 37,5 ordu gainditzen dituzten ordutegi guztiak, betiere ohiko 
ordutegiaren barruan, nahitaezkoa ez den ohiko ordutegitzat joko dira.

5. artikulua.– Nahitaezko ohiko ordutegia.

Nahitaezko ohiko ordutegiak barnean hartuko ditu Euskal Autonomia Erkidegoko 
farmazia-bulego guztietarako nahitaezko ohiko ordutegi komuna, eta nahitaezko ohiko 
ordutegi ez-komuna.

1.– Nahitaezko ohiko ordutegi komunak 25 ordu izango ditu astean, astelehenetik 



ostiralera, honela banatuta:

– Goizeko lanaldia: 10:00etatik 13:00etara.

– Arratsaldeko lanaldia: 17:00etatik 19:00etara.

2.– Nahitaezko ohiko ordutegi ez-komunak beste 12,5 ordu izango ditu astean, 
astelehenetik ostiralera berdin banatuta. 30 minutuko blokeak baimenduko dira, eta 
nahitaezko ohiko ordutegi komunaren goizeko edo arratsaldeko lanaldiaren justu 
aurretik edo ondoren egin beharko dira.

3.– Salbuespen gisa, 2.500 biztanle baino gutxiagoko udalerrietan, Farmazia 
Zuzendaritzak 2.2 artikuluan zehazten den nahitaezko ohiko ordutegia baino 
laburragoa baimendu ahal izango du. Farmazia-bulegoaren titularrak eskatu beharko 
du murrizketa hori, eta, gutxienez, 30 ordukoa izango da, astelehenetik ostiralera 
berdin banatuta. Nolanahi ere, baimendutako farmazia-bulegoak jendearentzat irekita 
egon beharko du nahitaezko ohiko ordutegi komunean, eta gainerako orduak –30 ordu 
gehienez–, goizeko edo arratsaldeko nahitaezko ohiko ordutegi komunaren justu 
aurreko edo ondorengo 30 minutuko blokeetan banatuko dira.

6. artikulua.– Nahitaezkoa ez den ohiko ordutegia.

Behin nahitaezko ohiko ordutegia beteta, eta ohiko ordutegiaren barruan, 
farmazia-bulegoak, borondatez, jendearentzat irekita egon ahal izango dira, titularrek 
dagokion farmazialarien elkargo ofizialean urtero aurkezten duten ordutegia betez.

Nahitaezkoa ez den ohiko ordutegiak honako egoera hauek hartuko ditu:

– Astelehenetik ostiralerako lanaldia.

– Larunbat goizeko lanaldia.

– Larunbat arratsaldeko lanaldia.

– Igande eta jaiegunetako lanaldia.

1.– Astelehenetik ostiralerako lanaldia.

Farmazia-bulegoak borondatez irekita egon ahal izango dira, astelehenetik 
ostiralera, eskatzen duten ordutegian. Eskaera 30 minutuko blokeetarako egingo da, 
eta bloke horiek nahitaezko ohiko ordutegiko ordu-tarteetako baten justu aurretik edo 
ondoren jarriko dira.

2.– Larunbat goizeko lanaldia.

Larunbat goizeko lanaldian borondatez irekitzeko eskaera 30 minutuko 
blokeetarako egin beharko da, eta bloke horiek larunbateko 10:00etatik 13:00etara 
bitarteko ordu-tartearen justu aurretik edo ondoren jarriko dira.

Txanda egokitu zaiolako farmazia-bulegoa behartuta badago larunbat goizean 
irekitzera, irekitze-ordutegia 08:00etatik 14:00etarakoa izango da.

3.– Larunbat arratsaldeko lanaldia.

Farmazia-bulegoa larunbat arratsaldean borondatez irekitzekotan, larunbat 
goizeko lanaldian ere ireki beharko da. Kasu horretan, larunbatetako lanaldia 
08:00etatik 21:00etara bitartekoa izango da.



Txanda egokitu zaiolako farmazia-bulegoa behartuta badago larunbat arratsaldean 
irekitzera, irekitze-ordutegia 14:00etatik 21:00etarakoa izango da.

4.– Igande eta jaiegunetako lanaldia.

Borondatez irekiz gero, ordutegia osorik bete beharko da, zatikatu gabe, urteko 
igande eta jaiegun guztietan.

7. artikulua.– Zenbat farmazia-bulego irekita eta arreta farmazeutikoa emateko 
moduan nahitaezkoa ez den ohiko ordutegian.

1.– Nahitaezko ohiko ordutegitik kanpo, herritarrei etengabeko arreta 
farmazeutikoa bermatuko zaie, eta, horretarako, guardiako txandak ezarriko dira. 
Arreta farmazeutikoa ordu-tarte guztietan emateko, adierazitako irizpideen arabera, 
kontuan hartuko dira borondatez jendearentzat irekita egotea erabaki duten farmaziak. 
Irizpide horiek betetzeko, Farmazia Zuzendaritzak beste farmazia batzuk sartzea exijitu 
ahal izango du, eta farmazialarien elkargo ofizialek txandak ezarriko dituzte 
horretarako.

2.– Ohiko ordutegiaren barruan, farmazia-bulego guztietan jendeari arreta ematea 
eskatzen ez duten egoeren zerrenda.

a) Ordu-tarte hauek: astelehenetik ostiralera, 08:00etatik 10:00etara, 13:00etatik 
17:00etara eta 19:00etatik 21:00etara.

b) Larunbat goizeko lanaldia.

c) Larunbat arratsaldeko lanaldia.

d) Igande eta jaiegunak.

3.– Zer farmazia-bulegok eman behar dion arreta farmazeutikoa jendeari ordu-
tarteetan, larunbat arratsaldeko lanaldian eta igande eta jaiegunetan.

Jendearentzako irekita egon beharko dute, gutxienez, farmazia-bulego hauek:

a) Euskal Autonomia Erkidegoko Antolamendu Farmazeutikoari buruzko ekainaren 
17ko 11/1994 Legearen 10.1.a) artikuluan aurreikusitako eskualdeetan:

– Farmazia-bulego bat 60.000 biztanleko, eta gutxienez farmazia-bulego bat.

Zatidura ez bada zenbaki oso bat, zatikiak ez dira farmazia-bulego gisa zenbatuko.

b) Lehen aipatutako 11/1994 Legearen 10.1 artikuluaren b) eta c) apartatuetan 
aurreikusitako farmazia-eskualdeetan:

– Farmazia-bulego bat farmazia-eskualde bakoitzean.

4.– Zer farmazia-bulegok eman behar dion arreta farmazeutikoa jendeari larunbat 
goizeko lanaldian.

Jendearentzako irekita egon beharko dute, gutxienez, farmazia-bulego hauek:

a) 11/1994 Legearen 10.1.a) artikuluan aurreikusitako farmazia-eskualdeetan:

– Farmazia-eskualdeko farmazia-bulegoen 1/4. Gutxienez farmazia-bulego bat 
egon beharko da irekita osasun-eskualde bakoitzean, farmazia-bulego bakarra 



dutenetan izan ezik, horietan ez baita beharrezkoa izango.

b) 11/1994 Legearen 10.1.b) artikuluan aurreikusitako farmazia-eskualdeetan:

– Farmazia-eskualdeko farmazia-bulegoen 1/4, eta gutxienez farmazia-bulego bat.

Farmazia-eskualdeko farmazia-bulegoen % 50, gutxienez, udalerri berean badago, 
irekita jarraitzen dutenetako bat, gutxienez, udalerri horretan egon beharko da.

c) 11/1994 Legearen 10.1.c) artikuluan aurreikusitako farmazia-eskualdeetan:

– Farmazia-eskualdeko farmazia-bulegoen 1/4, eta gutxienez farmazia-bulego bat.

Farmazia-eskualdeko farmazia-bulegoen % 50, gutxienez, udalerri berean badago, 
irekita jarraitzen dutenetako bat, gutxienez, udalerri horretan egon beharko da.

Baldin eta, aurreko paragrafoan aurreikusitako % 50era iritsi gabe, udalerriren 
batek gutxienez 3 farmazia-bulego baditu, irekietako bat udalerri horretan egon 
beharko da.

Lehenengo unitatetik aurrera, eta zatidura zenbaki oso bat ez denean, zatikiak ez 
dira zenbatuko jendearentzat irekita dagoen farmazia-bulego gisa.

8. artikulua.– Zenbat farmazia-bulego irekita eta arreta farmazeutikoa emateko 
modua larrialdietarako ordutegian.

1.– Larrialdietarako ordutegian, 21:00etatik hurrengo eguneko 08:00etara 
bitartean, irekita egon beharko dute, gutxienez, farmazia-bulego hauek:

a) 11/1994 Legearen 10.1.a) artikuluan aurreikusitako farmazia-eskualdeetan:

– 125.000 biztanle baino gutxiago badituzte: farmazia-bulego bat.

– 125.000 eta 250.000 biztanle artean badituzte: 2 farmazia-bulego.

– 250.000 biztanle baino gehiago badituzte: 3 farmazia-bulego.

b) 11/1994 Legearen 10.1 artikuluaren b) eta c) apartatuetan aurreikusitako 
farmazia-eskualdeetan:

– farmazia-bulego bat farmazia-eskualde bakoitzean.

2.– Farmazia Zuzendaritzak baimena eman ahal izango du jendearentzako irekita 
egongo den farmazia-bulego bat gutxiago jartzeko, artikulu honen 1. puntuko a) letran 
exijituak baino, larrialdietarako ordutegian bi farmazia-bulegoren edo gehiagoren 
bitartez arreta ematera behartuta dauden farmazia-eskualdeetarako, baldin eta arreta 
emateko sistema hau ezarrita badute: urte osoan farmazia-bulego iraunkor bat 
gutxienez .

9. artikulua.– Errefortzuzko farmazia-bulegoak.

Farmazia Zuzendaritzak baimena eman ahal izango dio dagokion farmazialarien 
elkargo ofizialari errefortzuak jartzeko dekretu honen 2.7 artikuluan aurreikusitako 
baldintzetan, betiere aldez aurretik justifikatzen badu arreta farmazeutikoan egon 
daitezkeen akatsak konpon daitezkeela guardiako farmazia-bulegoen kopurua handitu 



beharrik gabe.

III. KAPITULUA

ARRETA FARMAZEUTIKOA EMAN BEHAR DUTEN FARMAZIA-BULEGOEN 
KOPURUA ALDATZEA

10. artikulua.– Arreta farmazeutikoa eman behar duten farmazia-bulegoen kopurua 
handitzea.

1.– 7.3, 7.4 eta 8. artikuluetan farmazia-eskualdeetarako eskatzen diren 
gutxienekoak betetzen badira, baina arreta farmazeutikoa ematen duen farmazia-
bulegoa farmazia-eskualdeko udalerri nagusian ez badago edo artatutako biztanle 
gehienak bertara iristeko zailtasun bereziak baditu, Farmazia Zuzendaritzak erabaki 
ahal izango du arreta eman behar duten farmazia-bulegoen kopurua handitzea 
farmazia-bulego horrek zerbitzua ematen duen txandetan, eta, hala badagokio, arreta 
emateko betebeharretik guztiz edo partzialki salbuestea.

2.– Salbuespen gisa, 2.500 biztanletik beherako udalerrietan edo behar bezala 
justifikatutako salbuespenezko egoeretan, dagokion farmazialarien elkargo ofizialak 
proposatuta, Farmazia Zuzendaritzak baimena eman ahal izango du jendearentzako 
irekita egon behar duten farmazien kopurua murrizteko, betiere herritarrei arreta 
farmazeutiko egokia ematen zaiela bermatzen bada.

IV. KAPITULUA

PROFESIONALEN PRESENTZIA FARMAZIA-BULEGOETAN

11. artikulua.– Profesionalen presentzia nahitaezko ohiko ordutegian.

Nahitaezko ohiko ordutegian derrigorrezkoa izango da Farmazia-bulegoetako giza 
baliabideei buruzko ekainaren 3ko 129/1997 Dekretuak ezarritakoaren arabera 
exijitzen diren profesional guztiak bertan egotea.

12. artikulua.– Profesionalen presentzia larunbat goizeko lanaldian.

1.– Larunbateko goizeko lanaldian farmazia-bulegoa irekita badago, borondatez 
eta ez dagokion txandagatik, ekainaren 3ko 129/1997 Dekretuak ezartzen duenaren 
arabera exijitzen diren profesional guztiak bertaratu beharko dira.

2. Farmazia-bulegoa irekita badago dagokion farmazialarien elkargo ofizialak 
ezarritako txandak betetzeko, farmazialari arduradunaren presentzia baino ez da 
nahitaezkoa izango.

13. artikulua.– Profesionalen presentzia ordu-tarteetan, larunbat arratsaldeko 
lanaldian, igande eta jaiegunetan eta larrialdietarako ordutegian.

Ordu-tarte horietarako profesionalen presentzia honako parametro hauen arabera 
zehaztuko da:

a) Farmazia-bulegoaren titularrak bere borondatez erabaki badu farmazia 
jendearentzako irekitzea, nahitaezkoa izango da erregelamenduz exijitzen diren 
profesional guztiak bertan egotea.

b) Farmazia-bulegoak arreta farmazeutikoa ematen badu farmazialarien elkargo 
ofizialak zehaztutako txandak aplikatzearen ondorioz, honako arau hauek bete beharko 
dira profesionalen presentzia exijitzeko:



1.– 11/1994 Legearen 10.1.a) artikuluan aurreikusitako farmazia-eskualdeetan 
farmazialari arduradunaren presentzia beharko da.

2.– 11/1994 Legearen 10.1 artikuluaren b) eta c) apartatuetan aurreikusitako 
farmazia-eskualdeetan:

b.2.1.– Farmazia-eskualdean 7 farmazia-bulego edo gehiago badaude, 
farmazialari arduradunaren presentzia beharko da.

b.2.2.– Farmazia-eskualdean 7 farmazia-bulego baino gutxiago badaude, 
presentzia horren ordez farmazialari arduraduna lokalizatzeko sistema eraginkor bat 
ezarri ahal izango da, Osasuneko sailburuaren 2023ko otsailaren 17ko Aginduan 
ezarritakoaren arabera (agindu horren bidez, farmazialariak eguneko eta gaueko 
guardietan lokalizatzeko prozedura arautzen da). Ordezkapen hori ezin da egin igande 
eta jaiegunetako 10:00etatik 13:00etara bitarteko tartean, zeinean beharrezkoa izango 
baita farmazialari arduradunaren presentzia .

V. KAPITULUA

FARMAZIA-ESKUALDEAK BATERATZEA ARRETA FARMAZEUTIKORAKO

14. artikulua.– Farmazia-eskualdeak bateratzeko betekizunak.

1.– Farmazia Zuzendaritzak farmazia-eskualde mugakideak bateratzea baimendu 
ahalko du, arreta farmazeutikoa aldi hauetan emateko:

a) ordu-tarteetan, larunbat arratsaldeko lanaldian, eta igande eta jaiegunetan.

Ez da baimenduko apartatu hau oso-osorik hartzen ez duen bateratzerik.

b) larrialdietako ordutegian.

c) a) eta b) apartatuak, batera.

2.– Farmazia-eskualdeak bateratzeko eskabideak Osasuneko sailburuaren 
irailaren 16ko Aginduan ezarritakoaren arabera izapidetuko dira (agindu horren bidez, 
farmazia-eskualdeak bateratzeko prozedura ezartzen da), betiere honako baldintza 
hauek betetzen badira:

a) bateratzean, oro har, farmazia-eskualde osoak sartzea, eta ez haien zatirik.

b) arreta farmazeutikoa, ahal dela, arreta jasotzen duten biztanle gehienek erraz 
iristeko moduko farmazia-bulegoaren edo -bulegoen bidez ematea.

c) bateratzearen ondorioz, farmazia-bulego batera autoz eta zirkulazio-arauak 
betez iristeko behar den denborak 15 minutu baino gehiago ez gainditzea farmazia-
eskualde batean farmazia-bulegoa izanez gero bertara heltzeko beharko litzatekeen 
batez besteko denbora.

d) bateratu beharreko farmazia-eskualdeetako biztanleen kopurua 425.000tik 
gorakoa ez izatea.

3.– Salbuespen gisa, eta larrialdi medikoko estaldurarik ez duten farmazia-
eskualdeetan, aurreko paragrafoan ezarritako baldintza guztiak bete gabe baimendu 
ahal izango da bateratzea.

15. artikulua.– Bateratze-kasuetan arreta farmazeutikoa eman behar duten 



farmazia-bulegoen kopurua.

1.– Ordu-tarteetan, larunbat arratsaldeko lanaldian eta igande eta jaiegunetan, 
arreta farmazeutikoa, gutxienez, farmazia-bulego hauen bidez eman beharko da:

a) Bateratzearen ondoriozko eskualdeak gutxienez farmazia-eskualde bat hartzen 
badu,11/1994 Legearen 10.1.a) artikuluan aurreikusitakoa:

– Farmazia-bulego bat 60.000 biztanleko, gutxienez farmazia-bulego bat 
aipatutako 10.1.a) artikuluan aurreikusitako farmazia-eskualde bakoitzean.

b) Bateratzearen ondoriozko eskualdeak gutxienez farmazia-eskualde bat hartzen 
badu, 11/1994 Legearen 10.1 artikuluko b) eta c) apartatuetan aurreikusitakoa:

– Farmazia-bulego bat ateratzen den eskualde bakoitzeko.

2.– Larrialdietarako ordutegian, arreta farmazeutikoa, gutxienez, farmazia-
bulegoen kopuru honen bidez eman beharko da:

a) Bateratzearen ondoriozko eskualdeak gutxienez farmazia-eskualde bat hartzen 
badu,11/1994 Legearen 10.1.a) artikuluan aurreikusitakoa:

– 125.000 biztanleraino: Farmazia-bulego bat, aipatutako 10.1.a) artikuluan 
aurreikusitako farmazia-eskualdeetako batean kokatua.

– 125.000 eta 250.000 biztanle artean: 2 farmazia-bulego; horietako bat, 
gutxienez, aipatutako 10.1.a) artikuluan aurreikusitako eskualdeetako batean kokatua.

– 250.000 biztanletik gora: 3 farmazia-bulego; horietako bat, gutxienez, aipatutako 
10.1.a) artikuluan aurreikusitako farmazia-eskualdeetako batean kokatua.

b) Bateratzearen ondoriozko eskualdeak gutxienez farmazia-eskualde bat hartzen 
badu, 11/1994 Legearen 10.1. b) edo c) artikuluetan aurreikusitakoa:

– Farmazia-bulego bat bateratzearen ondoriozko eskualde bakoitzean, 125.000 
biztanletik gorakoa ez bada; halakoetan, 2 farmazia-bulego izango dira.

3.– Farmazia Zuzendaritzak baimena eman ahal izango du jendearentzako irekita 
egongo den farmazia-bulego bat gutxiago jartzeko, artikulu honen 2. puntuan exijituak 
baino, bateratzearen ondorioz larrialdietarako ordutegian bi farmazia-bulegoren edo 
gehiagoren bitartez arreta ematera behartuta dauden farmazia-eskualdeetarako, baldin 
eta arreta emateko sistema hau ezarrita badute: urte osoan farmazia-bulego iraunkor 
bat gutxienez.

16. artikulua.– Profesionalen presentzia farmazia-eskualdeak bateratzen diren 
kasuetan.

Farmazia-eskualdeak bateratzen diren kasu guztietan, nahitaezkoa izango da 
arreta farmazeutikoa ematen ari den farmazia-bulegoko farmazialari arduradunaren 
presentzia. Arreta hori borondatez ematen denean, Farmazia-bulegoetako giza 
baliabideei buruzko ekainaren 3ko 129/1997 Dekretuan ezarritakoaren arabera 
erregelamenduz exijitzen diren profesional guztien presentzia eskatuko da.

VI. KAPITULUA

ORDUTEGIAK ETA TXANDAK ZEHAZTEKO PROZEDURA.



17. artikulua.– Farmazia-bulegoen titularren ordu-aukera.

1.– Arreta farmazeutikoa eta txanden antolamendu zuzena bermatzeko, farmazia-
bulegoetako titularrek dagokien farmazialarien elkargo ofizialean aurkeztuko dute 
ordutegi-aukera, nahitaez urte naturalen arabera formulatua; aurkeztu ere, urte 
bakoitzeko urriaren lehenaren aurretik, eta, gutxienez, honako zehaztapen hauek 
jasota:

1.1.– Nahitaezko ohiko ordutegiari dagokionez: irekitzeko eta ixteko ordutegia.

1.2.– Nahitaezkoa ez den ohiko ordutegiaren borondatezko aukerei dagokienez:

a) Astelehenetik ostiralera bitarteko lanaldiari dagokionez, adierazi beharko da urte 
osoan borondatez jendeari irekitzea erabaki den, bai eta irekitzeko eta ixteko ordutegia 
ere.

b) Larunbat goizeko lanaldiari dagokionez, adierazi beharko da urteko larunbat 
guztietan borondatez jendeari irekitzea erabaki den, bai eta irekitzeko eta ixteko 
ordutegia ere.

c) Larunbat arratsaldeko lanaldiari dagokionez, adierazi beharko da urteko 
larunbat guztietan borondatez jendeari 08:00etatik 21:00etara irekitzea erabaki den.

d) Igande eta jaiegunei dagokienez, adierazi beharko da urteko igande eta 
jaiegunetan borondatez jendeari 08:00etatik 21:00etara irekitzea erabaki den.

1.3.– Larrialdietako ordutegiari dagokionez, adierazi beharko da urteko gau 
guztietan borondatez jendeari 21:00etatik hurrengo eguneko 08:00etara irekitzea 
erabaki den.

1.4.– Urte osoan zehar eguneko 24 orduetan borondatez jendearentzako irekita 
egongo den adieraztea.

1.5.– Urtaroak direla eta, urterako eskatutako ordu-aukera zabaldu edo murriztu 
nahi bada, urtean gehienez bi hilabeterako baimendu ahal izango da luzapen edo 
murrizketa hori. Hilabete horiek elkarren segidakoak, osoak eta naturalak izan beharko 
dute, eta hilabete horiek zein diren eta irekitzeko eta ixteko ordutegia zehaztu beharko 
da.

2.– Urtean zehar, baimendutako borondatezko irekitze-egunak murriztea eragiten 
duten inguruabarrak daudenean, behar bezala justifikatuak, murrizketa hori behar 
besteko aurrerapenarekin eskatu beharko du farmazia-bulegoaren titularrak, dagokion 
farmazialarien elkargo ofizialaren bitartez, ondoren Farmazia Zuzendaritzak baimendu 
dezan.

Behin murrizketa hori baimenduta, ezin izango da beste luzapenik eskatu, harik 
eta artikulu honen lehenengo paragrafoan adierazitako epea berriro ireki arte.

18. artikulua.– Farmazialarien elkargo ofizialen jarduna.

1.– Urtero, azaroaren 15a baino lehen, farmazialarien elkargo ofizialek farmazia-
bulegoen hurrengo urterako ordutegiaren proposamena aurkeztu beharko diote 
Farmazia Zuzendaritzari.

2.– Ordutegi-proposamena lurralde-eremu hauei egokituko zaie:

a) farmazia-eskualde bakoitzari.



b) hala badagokio, farmazia-eskualde bakoitzeko udalerriei.

c) Farmazia Zuzendaritzak baimendutako eskualde bateratuei.

3.– Proposamen horrek parametro hauek bildu beharko ditu:

a) nahitaezko ohiko ordutegia.

b) nahitaezkoa ez den ohiko ordutegian eta larrialdietarako ordutegian arreta 
farmazeutikoa emango duten bulegoen kopurua eta kokapena.

c) Dekretu honen 9. artikuluan xedatutakoaren babesean, arreta farmazeutikoan 
egon daitezkeen akatsak konpontzeko beharrezkotzat jotzen diren errefortzuak.

Elkargo-proposamen horrek kontuan hartu beharko ditu farmazia-bulegoetako 
titularrek adierazitako aukerak, bai eta, haren iritziz, farmazia-eskualde bakoitzak 
arreta farmazeutikoaren aldetik dituen berezitasunak ere.

4.– Farmazia Zuzendaritzak uste badu elkargoek biztanleriari arreta egokia 
emango zaiola bermatzeko aurkeztu duten proposamenaren parametroren bat ez dela 
nahikoa, zuzendaritza horrek egingo ditu behar diren egokitzapenak, dagokion 
elkargoari kontsulta egin ondoren.

5.– Farmazialarien elkargo ofizial baten baino gehiagoren eremu geografikoko 
udalerriak hartzen dituzten farmazia-eskualdeen kasuan, nahikoa izango da farmazia-
eskualde horretako farmazia-bulego gehienak kokatuta dauden elkargoak 
proposamena egitea, baina eragindako elkargo guztiak ados daudela jaso beharko da 
espedientean.

6.– Farmazialarien elkargo ofizialek irizten badiote dekretu honetan zehaztutako 
gutxienekoak ez direla nahikoak farmazia-eskualderen batean arreta egokia emateko, 
Farmazia Zuzendaritzari ohartarazi beharko diote. Kasu horretan, Farmazia 
Zuzendaritzak, salbuespen gisa, dekretuan ezarritakoak baino gutxieneko handiagoak 
eskatu ahal izango ditu eskualde horietarako.

Era berean, honen berri ere emango zaio Farmazia Zuzendaritzari: urteko hilabete 
jakin batzuetan eta farmazia-eskualderen bateko biztanle-kopuruaren ezohiko jaitsiera 
oinarri hartuta, nahitaezkoa ez den ohiko ordutegian arreta behar bezala eman 
daitekeela jendearentzako irekitako farmazia-bulego gutxiagorekin. Kasu horretan, 
Farmazia Zuzendaritzak, salbuespen gisa, dekretuan ezarritako gutxienekoak murriztu 
ahal izango ditu farmazia-eskualde horretarako eta hilabete horietarako.

19. artikulua.– Farmazia-bulegoen ordutegia onestea.

1.– Farmazia Zuzendaritzak farmazia-bulegoen ordutegia onetsiko du, farmazia-
eskualde bakoitzaren arreta farmazeutikoaren alorreko premiak eta berezitasunak 
kontuan hartuta, farmazialarien elkargo ofizialei entzun ondoren.

2.– Salbuespen gisa, eta tokiko jaiak, Gabonak edo Aste Santua direla eta, 
farmazialarien elkargo ofizialek baimena eman ahal izango dute Farmazia 
Zuzendaritzak udalerri horretarako onartutako farmazia-bulegoen kopurua edo 
jendearentzako ordutegia murrizteko, betiere arreta farmazeutikoa behar bezala 
bermatzen bada.

20. artikulua.– Txandak zehaztea.

1.– Farmazia Zuzendaritzak dagokion ordutegia onetsi ondoren, farmazialarien 



elkargo ofizialei dagokie arreta farmazeutiko egokia emateko behar diren txandak 
ezartzea, nahitaezkoa ez den ohiko ordutegirako zein larrialdietarako ordutegirako.

2.– Farmazia-bulego guztiek nahitaez bete beharko dituzte farmazialarien elkargo 
ofizialek zehazten dituzten txandak.

3.– Farmazia-bulegoen kopuruari dagokionez, baldin eta, farmazia-eskualderen 
batean, nahitaezkoa ez den ohiko ordutegirako arreta farmazeutikoa estalita edo 
beteta badago borondatez farmazia jendearentzako irekitzea aukeratu dutenekin, 
baina kokapenaren ondorioz arreta hori behar bezala bermatu ezin bada, Farmazia 
Zuzendaritzak beste farmazia-bulego batzuk dagozkien txandetan sartzeko exijitu ahal 
izango du.

4.– Txandak zehaztu ondoren, farmazialarien elkargo ofizialek Farmazia 
Zuzendaritzari adieraziko diote zein diren nahitaezko ohiko ordutegitik kanpo arreta 
farmazeutikoa borondatez ematen duten farmazia-bulegoak eta zein diren elkargo 
bakoitzak ezarritako nahitaezko txandak betetzen dituztenak.

21. artikulua.– Farmazia-bulegoen ordutegiaren publizitatea.

1.– Farmazia-bulego bakoitzean honako hauei buruzko informazioa jarriko da 
agerian, erraz ikusteko moduan:

a) Farmazia-bulegoa irekitzeko eta ixteko ordutegia, larunbatak barne, eta, hala 
badagokio, igandeak eta jaiegunak barne.

b) Farmazia-eskualdean (edo, hala badagokio, farmazia-eremu bateratuan) irekita 
dauden farmazia-bulego guztien helbidea, nahitaezkoa ez den ohiko ordutegia 
dutenenak zein larrialdietarako ordutegia dutenenak.

2. Informazio hori, Euskal Autonomia Erkidegoko bi hizkuntza ofizialetan idatziko 
da.

22. artikulua.– Oporrengatik aldi baterako ixtea.

1. Oporrak direla eta aldi baterako itxiz gero, dagokion farmazialarien elkargo 
ofizialari eman beharko zaio horren berri, aurreko urteko urriaren bata baino lehen. 
Itxialdi hori ez da 30 lanegun baino gehiagokoa izango, jarraian edo zatikatuta, baldin 
eta gutxienez farmazia-bulego hauek irekita badaude:

a) 11/1994 Legearen 10.1.a) artikuluan aurreikusitako farmazia-eskualdeetan:

– Farmazia-eskualdeko farmazia-bulegoen 1/4. Gutxienez farmazia-bulego bat 
egon beharko da irekita osasun-eskualde bakoitzean, farmazia-bulego bakarra 
dutenetan izan ezik, horietan ez baita beharrezkoa irekitzea.

b) Aipatutako 11/1994 Legearen 10.1 artikuluaren b) eta c) apartatuetan 
aurreikusitako farmazia-eskualdeetan:

– Udalerri bakoitzeko farmazia-bulegoen 1/4, eta, nolanahi ere, udalerri bakoitzeko 
farmazia-bulego bat, gutxienez.

2.– Dagokion farmazialarien elkargo ofizialak baimena eman ahal izango du 
udalerri jakin bateko farmazia-bulego bakarra aldi baterako ixteko (oporrak direla 
medio), betiere arreta farmazeutiko egokia bermatzen bada hurbileko udalerri bateko 
beste farmazia-bulego baten bidez. Prozedura izapidetzean, entzunaldia emango zaio 
eragindako udalari.



3.– Egindako proposamenekin artikulu honen 1. apartatuan aurreikusitako 
gutxienekoak errespetatzen badira, opor-egunak beste izapiderik gabe baimenduko 
dira.

4.– Gutxieneko premiak betetzen ez diren kasuetan, dagokion farmazialarien 
elkargo ofizialak nahitaezko txandak ezarriko ditu; horren ondorioz, gerta liteke 
farmazia-bulegoaren titularrak hasieran aurreikusitako oporraldia osorik edo zati 
batean hartu ezina, aldez aurretik entzunaldi-izapidea emango bazaio ere.

5.– Urte bakoitzeko azaroaren 15a baino lehen, farmazialarien elkargo ofizialak 
hurrengo urterako baimendu duten opor-egutegia bidaliko dio Farmazia Zuzendaritzari, 
ordutegi-proposamenarekin batera.

23. artikulua.– Hasierako epetik kanpo eskatutako oporrak.

Farmazia-bulego batek oporrak direla-eta itxi nahi badu aurreko artikuluaren 
arabera baimendu gabeko aldi batez, hala eskatu ahal izango du, eta farmazialarien 
elkargo ofizialak baimendu, betiere arreta farmazeutikoa bermatuta geratzen bada 
esleitu zitzaizkion txandetan, nahitaezkoa ez den ohiko ordutegian zein larrialdietarako 
ordutegian.

VII. KAPITULUA

ZEHATZEKO PROZEDURA

24. artikulua.– Arau-hausteak eta zehapenak.

1.– Dekretu honetan xedatutakoaren aurkako arau-hausteek administrazio-
zehapena izango dute, dagokion prozedura izapidetu ondoren, Euskal Autonomia 
Erkidegoko Ordenazio Farmazeutikorako ekainaren 17ko 11/1994 Legearen XIV. 
kapituluan aurreikusitakoaren arabera, hargatik eragotzi gabe erantzukizun zibilak, 
penalak edo bestelako erantzukizunak.

2.– Hauek hartuko dira arau-hauste arintzat:

a) Farmazia-bulegoa irekitzeko eta ixteko ordutegia ez betetzea, pertsonen 
osasunerako zuzeneko ondoriorik ez dakarrenean.

b) Jendearentzako arreta-txandak ez betetzea, nahitaezkoa ez den ohiko 
ordutegian zein larrialdietarako ordutegian, pertsonen osasunerako zuzeneko 
ondoriorik ez dakarrenean.

c) Guardia lokalizatuen bidezko dispentsazioan atzeratzea, pertsonen 
osasunerako zuzeneko ondoriorik ez dakarrenean.

3.– Hauek hartuko dira arau-hauste astuntzat:

a) Farmazia-bulegoa irekitzea farmazialari arduradunaren presentziarik eta jardun 
profesionalik gabe.

b) Arau-hauste arinak behin eta berriz egitea.

4.– Hauek hartuko dira arau-hauste oso astuntzat:

a) Farmazia-bulegoa irekitzea inongo farmazialariren presentziarik eta jardun 
profesionalik gabe.



b) Jakinaren gainean eta nahita ez betetzea farmazia-bulegoa irekitzeko eta ixteko 
ordutegia, betiere ez-betetze horren ondorioz kalte larria egiten bazaio pertsonen 
osasunari.

c) Jakinaren gainean eta nahita ez betetzea farmazialarien elkargo ofizialek 
ezarritako jendearentzako arreta-txandak, betiere ez-betetze horren ondorioz kalte 
larria egiten bazaio pertsonen osasunari.

d) Jakinaren gainean eta nahita ez betetzea guardia lokalizatuak, betiere ez-
betetze horren ondorioz kalte larria egiten bazaio pertsonen osasunari.

e) Falta astunak behin eta berriz egitea.

XEDAPEN IRAGANKORRA

Uztailaren 29ko 188/1997 Dekretuak, jendeari atenditzeko farmazi bulegoen 
ordutegia zehazten duenak, xedatutakoaren arabera farmazia-bulegoei baimendutako 
arreta-ordutegiak, txanda-sistema eta opor-araubidea 2028ko urtarrilaren 1era arte 
egongo dira indarrean.

XEDAPEN INDARGABETZAILEA

Indargabetuta geratzen da 188/1997 Dekretua, uztailaren 29koa, jendeari 
atenditzeko farmazi bulegoen ordutegia zehazten duena, bai eta maila bereko edo 
baxuagoko beste edozein arau ere, dekretu honetan xedatutakoaren aurkakoa bada.

AZKEN XEDAPENA

Dekretu hau Euskal Herriko Agintaritzaren Aldizkarian argitaratu eta hurrengo 
egunean jarriko da indarrean.


